
 � XX əsrin sonu, XXI əsrin əvvəlləri əsaslı qlobal və milli 

dəyişikliklərlə müşayiət olunur. Müasir Azərbaycanın siyasi, fəlsəfi, 
tarixi və ictimai elmlər sahəsində müxtəlif problemlərinin dərin elmi 
təhlilini verən akademik Ramiz Mehdiyevin “Yeni dünya nizamı və milli 
ideya” əsəri yeni siyasi-fəlsəfi konsepsiyadır. Müəllifin 2002 və 2003-cü 
illərdə mətbuatda dərc edilən, hazırda isə kitab şəklində nəşr olunan 
əsəri günümüz üçün mühüm aktuallıq kəsb edir. Akademikin 14 il öncə 
əsərdə əksini tapan siyasi düşüncə, fəlsəfi fikir və sosiomədəni baxışları, 
elmi mülahizələri dövrümüzlə tam həmahəngdir, dünyanın bugünkü 
düzəninin geosiyasi reallıqlarıdır.

Kitabda məhz XXI əsrin əvvəllərində 
dünyanın yeni nizamının formalaşması, 
inkişaf dinamikası haqqında verilən ye-
ni-modern filosof baxışları bu gün də öz 
aktuallığını saxlayır. Əsərin aparıcı xəttini 
ulu öndər Heydər Əliyev tərəfindən təməli 
qoyulan və Prezident İlham Əliyevin uğurla 
davam etdirdiyi Azərbaycanın Milli İnkişaf 
Strategiyası və modernləşmə xətti təşkil edir. 
Müəllif milli inkişaf konsepsiyasını özünün 
böyük idarəetmə təcrübəsinə istinad edərək 
təhlil edir. Akademik rəsmi faktlara, statistik 
dəlillərə əsasən belə bir məntiqi nəticəyə 
gəlir ki, “müasir Azərbaycanın ideoloji kons-
truksiyasının mahiyyətini müəyyənləşdirmək 
olduqca aktual problemdir”.

Əsər müstəqil Azərbaycanda aparılan 
demokratik əsaslı dövlət strategiyası, bu 
əsasda həm iqtisadi, həm də sosio-siyasi 
inkişaf siyasətinin həyata keçirilməsində 
ulu öndər Heydər Əliyev fenomeninin rolu 
və yeni dövrün yeni lideri Prezident İlham 
Əliyev haqqında fundamental elmi- nəzəri 
baxışlar sistemidir. Bu baxışlar sistemində 
dövlət+cəmiyyət paradiqması, real ta-
rixi zamanda şəxsiyyət+liderin rolu və 
mövqeyi, eləcə də, hadisə və proseslərdə 
mövcud inkişaf xətti siyasi nəzəri təfəkkür 
çərçivəsində təhlil olunur. Kitabın “SSRİ-
nin dağılması: yeni imkanlar” bölməsində 
müəllif yazır: “İqtisadiyyatın, ictimai-si-
yasi proseslərin və dövlət quruluşunun, 
yeni qlobal dünya nizamının bərqərar 
olması, panavropa siyasi məkanında sol 
mərkəzçi qüvvələrin güclənməsi və s. hallar 
Azərbaycanın müasir siyasi məkanının 
real vəziyyətini müəyyənləşdirən amillərə 
çevrilmişdir”.

Akademik XX əsrin sonunda baş 
verən hadisələri, qazanılan müstəqilliyi 
təhdid edən təhlükələri, 1990-92-ci illərdə 
xaotik durum yaratmış hakimiyyətdəki 
pərakandəliyi açıqlayaraq, bütün əsas 
sahələrin böhranını göstərir və qeyd edir 
ki,  siyasi sahədə idarəçilik itirildi, iqtisadi 
sahədə kütləvi işsizlik və əhalinin həyat 
səviyyəsi kəskin surətdə aşağı düşdü, sosial 
sahədə böhran nəticəsində sosial qrup və 
təsisatlar sürətlə dezinteqrasiyaya uğradı. 
Nəticədə bir cəmiyyətdə iki böhran – so-
sial iqtisadi və mənəvi-əxlaqi, mədəni 
böhranlar üst-üstə düşdü. Total böhran isə 
milli siyasətin formalaşmasına, cəmiyyət və 
dövlətin müasirləşməsinə problem törətməyə 
başladı.

“Azərbaycanın modernləşdirilməsi: 
yeni inkişaf ideologiyası” bölümündə 
XX əsrin sonunda Azərbaycan ənənəvi 
cəmiyyətində gedən modernləşmənin dörd 
cəhəti fərqləndirilir. Bunlar birincisi, ənənəvi 
cəmiyyətin əsas ideologemləri və ənənəvi 
normalarının tənqidi təhlili və mərhələ-
mərhələ latent (gizli) surətdə dağılması; 
ikincisi, ənənəvi kommunist ideologiyası 
dayaqlarının dağılması və başqa ictimai 
normalara uyğun gələn davranış modelinin 
formalaşması; üçüncüsü, əvvəlki fəaliyyət 
modellərinin böhranı; dördüncüsü, yeni icti-
mai fəaliyyət modellərinin təşəkkülü prosesi, 

əhalinin daha geniş təbəqələrinin bu prosesə 
tədricən cəlb edilməsi, cəmiyyətin yeni sosi-
al strukturunun formalaşması idi”.

Akademik Ramiz Mehdiyev bu cəhətləri 
geniş təhlil edərək “Azərbaycanda sinte-
tik, yeniliklərə açıq olan, konstruktiv rol 
oynayan inkişaf ideologiyası formalaşmağa 
başladığını bildirərək  bunu ideoloji quruluş 
baxımından müasir ideoloji cərəyan olan 
neokonservatizmə aid edir. Dünya siyasi fikir 
tarixində liberallıq və neokonservatizm kimi 
təlimlərdən, onların vəhdətindən söz açan 
akademik bu konsepsiyaların Azərbaycan 
üçün də ideoloji konstruksiya olmasını elmi-
nəzəri, siyasi-fəlsəfi aspektdən əsaslandırır. 
Böyük filosofun “müasir ideoloji cərəyan 
olaraq neokonservatizm cəmiyyətə ailənin 
və dinin mənəvi prioritetlərini, vətəndaşların 
və dövlətin qarşılıqlı məsuliyyətinə və 
qarşılıqlı köməyinə, hüquqlara hörmət 
bəslənilməsinə, möhkəm dövlət intizamına 
əsaslanan sosial stabillik təşkil edir” məntiqi 
müasir Azərbaycan ictimai fikir tarixində 
həm sosiosiyasi, həm gender identikliyi, həm 
də hüquqi məsuliyyət fəlsəfəsini əks etdirən 
elmi-inteqrativ yanaşmadır. 

Əsərin elmi məzmunu yeni terminlər, 
yeni ideoloji baxışlar müstəvisində 
 neokonservatizm və azərbaycançılığın 
nisbətinin açılması, həmçinin “ideologiya”, 
“ideya”, “azərbaycançılıq” anlamlarının 
mənasının izahı təşkil edir. Burada  həm də 
Azərbaycanın milli ideologiyasının qlobal-
laşma zəminində dərin nəzəri analizi verilir.

Akademik çox maraqlı və müqayisəli 
təhlil apararaq, neokonservatizmlə 
azərbaycançılığın fərqli və oxşar determi-
nantlarını qarşılaşdıraraq vurğulayır: “Neo-

konservatorlar dövlətçidirlər, ona görə də 
“azərbaycançılığın” milli ideyalarımızın 
üstünlüyünə çalışması mövcud gerçəkliyi 
neokonservativ tərzdə qavramağın 
əsasını təşkil edir”.  Məhz bu baxımdan 
da müəllif  azərbaycançılığın ideya kimi 
kökünü, məna və məzmununu verməklə 
yanaşı, həm də onun terminoloji anlamını 
da izah edir. Bəs “azərbaycançılıq” nədir, 
bu anlam özündə nəyi ehtiva edir... Ramiz 
Mehdiyevin fəlsəfi-siyasi yanaşmasında 
azərbaycançılıq “Azərbaycan xalqının 
tarixi potensialını, intellektual fenomenini 
və mədəni irsini özündə cəmləşdirən, on-
ları gələcəyə ötürən və bu zaman millətin 
birliyinə, sosiumun ruhunun əzəmətinə və 
fəaliyyətinin məqsədyönlülüyünə çalışan 
ideoloji konsepsiya kimi təsəvvür edilir”.

Təbii ki, bir ideoloji konsepsiya kimi 
“azərbaycançılıq” müstəqil respublikanın 
siyasi-fəlsəfi təlimi, etno-geosiyasi və so-
siomultikultural aspektlərinin vəhdətidir. 
Azərbaycançılıq bərabərhüquqlu 
vətəndaşlıq, qarşılıqlı əməkdaşlıq, dəstək 
və həmrəylik kontekstində fikirləri 
bir sistemdə birləşdirən davranış qay-

dası, ideya-nəzəri prinsipdir. Akademik 
bu əsərində ulu öndər Heydər Əliyevin 
fikirlərini əsas gətirərək yazır: “Müstəqil 
Azərbaycan dövlətinin əsas ideyası 
azərbaycançılıqdır. Hər bir azərbaycanlı 
öz milli mənsubiyyətinə görə qürur his-
si keçirməlidir və biz azərbaycançılığı 
– Azərbaycanın dilini, mədəniyyətini, 
milli-mənəvi dəyərlərini, adət-ənənələrini 
yaşatmalıyıq”. 

“Azərbaycanın milli ideologiyası 
qloballaşma kontekstində” adlı bölümdə isə 
görkəmli  filosof  dünyanın yeni düzəni, onu 
şərtləndirən faktorları sadalayır; “Dünya 
iqtisadiyyat sərhədlərinin genişlənməsi, 
ümumbəşəri dəyərlərin bərqərar olması, 
dünyanın yeni informasiya açıqlığı və İKT-
nin sürətli inkişafı yeni dünya nizamının 
başlanmasını şərtləndirmişdir”.  Akademik 
siyasi-fəlsəfi müstəvidə qloballaşmanı 
“daxili sosial münasibətlərin formasını 
dəyişir”, “cəmiyyəti Qərbləşdirir”, “milli 
mədəniyyəti dağıdır” və s. bu kimi yanaş-
malarda təqdim edir. Müəllif zaman və 
transformasion mərhələ çərçivəsində milli 
mentallıq, milli özünüdərk və milli “mən”in 
mahiyyətini qoruyub saxlamağı vurğula-

yır. O, Dövlət dili, Azərbaycan əlifbası və 
“Azərbaycan Dili Günü” haqqında ulu öndər 
Heydər Əliyev tərəfindən verilən fərmanları 
“siyasətdə mühafizəkarlıq deyil”, milli 
mənəvi dəyərlərin qorunub saxlanılması 
kimi xarakterizə edir. 

Müəllif əsərdə çoxlarını düşündürən 
suallar qoyur: “ Qloballaşma prosesində 
Azərbaycanın modernləşməsi necə olma-
lıdır? Qərbləşməni rədd edərək və milli 
“mən”i qoruyub saxlayaraq modernləşə 
bilərikmi? Cavabını da filosof  özü verir. 

Burada modernləşmə ideyasının 1993-cü 
ildən, yəni Azərbaycanda ən yeni dövrdən 
– başlanması açıqlanır. İlkin mərhələdə 
bu ideologiya olmayıb, Azərbaycanın 
inkişafının strateji konsepsiyası idi. İkinci 
səviyyədə modernləşmə ideologiyası (1996-
cı ildən) fəal və hakim olur ki, burada 
liberallıq, sosializm və vətənpərvərlik 
təlimi birləşir, keçmiş sovetlərdən qal-
ma “müstəmləkə şüuru” dağılır. Üçüncü 
səviyyədə isə, antimodernistlik aradan 
qaldırılır, ənənəçilik neytrallaşdırılır. Yəni, 
milli mədəniyyət hifz edilərək (neokonser-
vatizm), iqtisadi səmərəlilik sosial ədalətlə 
birləşir, sosial müdafiə ilə insan azadlığı 
təmin edilir (neoliberalizm). Beləliklə 
də, “Azərbaycanda ictimai və texnolo-
ji dəyişiklikləri həyata keçirmək” məhz 
modernləşməni şərtləndirir.

Əsərin “Müstəqil Azərbaycanın siyasi və 
iqtisadi strategiyası” bölümündə “siyasətin 
insan fəaliyyətinin formalarından biri” ol-
masından, siyasi elita, onun tərifi, səciyyəvi 
xüsusiyyətləri, yaranması, tipləri və “elitanın 
xalqın milli sərvəti” kimi məziyyətlərindən 
bəhs edilir.

Siyasi elitadan bəhs edərkən  ulu öndər 
Heydər Əliyevin siyasi elitanın ən nümunəvi 
şəxsiyyəti, qabaqcıl təfəkkürü, ağlı, biliyi, 
“qəbul etdiyi qərarlara məsuliyyəti olan 
siyasətşünas “dövlət+cəmiyyət dualizminin 
sxemini quran lider” olduğu bildirilir.

Akademik ictimai-siyasi prosesləri, de-
mokratik institutlaşma hərəkatını xarakterizə 
edərək, həm də Azərbaycanın tutduğu bazar 
iqtisadiyyatı yolunun inkişaf etdirilməsinə 
toxunur. Azərbaycanda, uğurlu iqtisadi 
siyasətin üç başlıca prinsipini: 

– bazar rəqabəti; 
– iqtisadiyyatın idarə olunmasının 

bütün sahələrinin (valyuta bazarı, ticarət 
əlaqələri münasibətləri, bank-maliyyə baza-
rı və s.) sərbəstləşdirilməsi; 

– mülkiyyətin  bütün formalarının 
plüralizmi” kimi açıb göstərir.

Məhz bu nöqteyi-nəzərdən də, ölkənin 
milli iqtisadiyyatının perspektivləri, qlobal 
təsərrüfatda yeri barədə, həmçinin istər neft 
sənayesi, istərsə də, qeyri-neft sektoru ilə 
bağlı rəsmi statistik rəqəm və faktlar, orta 
sinfin formalaşması amili, kiçik və orta 
biznesin, sahibkarlığın inkişaf istiqamətləri 
əsərdə geniş təhlil olunur.

Müəllif  həmçinin “Müxalifət” adlı 
hissədə “milli müxalifətin” formalaşma tari-
xini (1987), hakimiyyət uğrunda mübarizəni, 
müxalifətdaxili çəkişmələri, partiya quru-
culuğu tarixini və s. bu cür siyasi-ideoloji 
məsələləri həm elmi, həm də politoloji baxış 
bucağından nəzərdən keçirir.

Əsərin “Yeni dövrün siyasətçisi” yekun 
bölümündə Prezident İlham Əliyevin siyasi 
liderlik keyfiyyətləri, siyasi mədəniyyət və 
davranışı, ailə tərbiyəsi, təhsili, həyat yolu, 
intellekti, ciddiliyi ilə paralellikdə onun bö-

yük insanpərvərliyi, vətənsevərliyi, milliliyi, 
“şüurlu həyatı boyu topladığı bütün qiymətli 
və müsbət nə varsa, hamısını faydalı şəkildə 
sintezləşdirmək bacarığı kimi yüksək 
keyfiyyətləri də açıqlanır.

Akademik bu əsərdə öz böyük idarəetmə 
təcrübəsinə, zəngin ümumiləşdirmələr baca-
rığına istinadən yenə çox məntiqli siyasi bir 
sual verir: “Azərbaycan gələcəkdə necə ola-
caqdır?. Cavabını belə təqdim edir: “Güclü 
dövlət” və “dövlətin modernləşdirilməsi” – 
İlham Əliyevin dəyərlər sisteminin iki tərkib 
hissəsi bax, bunlardır. Bunlara, məsələn, 
ulu öndər Heydər Əliyevin xəttinə - güclü 
dövlət, sabit ictimai inkişaf və yeni təfəkkür 
tərzinin formalaşdırılmasına sadiqlik kimi 
daha bir mühüm ideyanı da əlavə etmək 
olar”. Yəni,  akademik  təsdiqləyir ki, 
gələcəyin Azərbaycanı demokratik ideyalı, 
sabit, iqtisadi inkişaflı, modern, güclü dövlət 
olacaqdır.

Akademik Ramiz Mehdiyevin “Yeni 
dünya nizamı və milli ideya” əsərində ən 
aktual və qiymətli yazılardan biri “Əsl 
vətəndaş, böyük şəxsiyyət və qüdrətli lider 
haqqında bəzi düşüncələr” adlanır. Adından 
da bəlli olduğu kimi, söhbət qüdrətli lider 
– ulu öndər Heydər Əliyevdən, müstəqil 
Azərbaycanın qurucusu, yaradıcısı olan 
dahi strateqdən gedir. Akademik ölkənin 
birinci xanımı Mehriban Əliyevanın “Həyat 
dərsi” məqaləsinə diqqət yönəldərək 
göstərir: “Mehriban Əliyeva yazır ki, 
onun həmyaşıdları Heydər Əliyevin həyat 
dərslərinin mahiyyətini bu gün də öyrənirlər. 
Heydər Əliyev – tarix salnaməsinin XX əsr 
üçün taleyüklü səhifələrinin iştirakçısı, yara-
dıcısı, aparıcısı, 30 ildən artıq Azərbaycanın 
məsuliyyətini öz çiyinlərində daşıyan, onu 
bir dövlət və millət kimi tarixin sınaqların-
dan çıxaran Vətəndaş, Şəxsiyyət, Liderdir... 
Vətənin – Azərbaycanın taleyi onun adi 
insan taleyi ilə əbədi olaraq bağlandı”.

Bu fikirlər ölkənin birinci xanımı 
Mehriban Əliyevaya məxsusdur. Məhz 
akademik Ramiz Mehdiyevin  diqqətini 
də çəkən bu fikirlərdir: “Heydər Əliyevin 
Azərbaycan üçün varlığı “taleyin Tanrı 
payıdır”. Həqiqətən, müəllif də vurğuladığı 
kimi “Heydər Əliyev hələ sağlığında canlı 
əfsanəyə çevrilmişdi”.

Tarixi sima, hakimiyyət ustadı, fenomen 
yaddaşlı strateq, uzaqgörən siyasətçi, dövlət 

xadimi – Böyük öndər Heydər Əliyevdir.
Akademik bu əsərində müasir 

Azərbaycan tarixinin siyasi dövrləşməsini 
göstərərək, həm də onun ictimai-siyasi 
mərhələlərinə açıqlama verir. Ramiz Meh-
diyev yazır: “Heydər Əliyevin Azərbaycan 
tarixinə təsiri çox böyükdür. O, müstəqil 
Azərbaycan dövlətinin arxitekturasını 
yaratmış, milli dövlətçiliyimizin ideya 
təməlini qoymuşdur. İllər keçəcək və 
çiçəklənən Azərbaycanın vətəndaşları bir 
gün deyəcəklər: “Heydər Əliyev ölkəni 
idarə edib, onun ideyaları zamanın sına-
ğından çıxmışdır və bu gün də insanların 
şüurunda və qəlbində yaşayır. Ölkədə 

fəaliyyət göstərən siyasi və iqtisadi sistem 
əsl vətəndaşın, böyük şəxsiyyətin, qüdrətli 
liderin əməyinin bəhrəsidir”. 

Bəli, akademik Ramiz Mehdiyevin 
məntiqi real həqiqətə, gerçəkliyə söykənir. 
Yekunda qeyd edək ki, müəllif  bu əsərdə 
əsasən aşağıdakıları siyasi fəlsəfi fikir 
müstəvisində diqqətə çatdırır:

 • Cəmiyyət+dövlət, hakimiyyət+xalq, 
dövlət+lider həyatının siyasi fəlsəfəsi təhlil 
edilmiş, ulu öndər Heydər Əliyevin feno-
men şəxsiyyəti haqqında real siyasi  tarix 
açıqlanmış, yeni dövrün siyasətçisi Prezi-
dent İlham Əliyevin liderlik keyfiyyətləri 

göstərilmişdir;
• XX əsrin 70-ci illərindən hazırki 

zamanadək Azərbaycanda və bu əhatədə 
baş verən hadisə və proseslərin, həmçinin 
sosiosiyasi, ictimai-ideoloji, siyasi-iqtisadi 
şəraitin təzahür formaları açıqlanmışdır;

• qloballaşan dünyanın yeni düzənində 
milli ideyanın formalaşması, necə yaran-
ması, azərbaycançılıq ideologiyasının tərifi, 
məzmunu, onun neokonservatizmlə uyğun 
cəhətləri verilmişdir;

• Prezident İlham Əliyevin mo-
dern, balanlaşdırılmış strateji siyasəti, 
Azərbaycanın  sosiomədəni, humanitar, 
siyasi inkişafı, sivilizasiyalararası dialoq 
məkanı, multikultural dəyərlər modeli ilə 
dünyaya nümunə olması təkzibolunmaz 
faktlarla təqdim olunmuşdur.

Milli ideya nədir formulunu akademik 
Ramiz Mehdiyev  belə xarakterizə edir: 
“İnsan  dünyaya baxışında dərk etməlidir ki, 
təkcə milli ənənəyə deyil, həm də siviliza-
siyaya mənsub olmaq vacibdir. Ailə, nəsil, 
kənd, etnos və dil birliyi – bütün bunlar 
bilavasitə verilmiş ümumiliklərdir. Bu milli 
ideyadır, milli ideologiyadır”.

“Dünyanın yeni nizamı və milli ideya” 
əsəri çox geniş siyasi məzmunu, yeni termi-
noloji anlamları, Qərb və Şərqin görkəmli 
nümayəndələrinin fikirləri ilə zəngindir. 
Akademik müasir Azərbaycanın siyasi 
mənzərəsini yeni siyasi - fəlsəfi baxışlar 
nöqteyi-nəzərindən açmaqla, həm də ölkənin 
siyasi-iqtisadi, tarixi-ideoloji gerçəkliklərini  
dünyanın yeni düzəni kontekstində araşdır-
mışdır.

Görkəmli filosof  əsərində milli ideya, 
ideologiya məfhumlarını azərbaycançılıq 
konsepsiyası ilə vəhdətdə tədqiq edərək, 
müasir siyasətşünaslıq elmi üçün nəzəri pa-
radiqmalar yaradır. Əsər ümimilikdə müasir 
Azərbaycanın siyasətşünaslıq, fəlsəfi baxış 
sistemi üçün gərəkli bir elmi mənbədir.

Akademik Ramiz Mehdiyevin “Yeni 
dünya nizamı və milli ideya” əsəri nəinki 
milli siyasətşünaslıq elmində, həmçinin dün-
ya siyasi elmi üçün də zəngin elmi mənbə, 
modern sistemli ictimai, siyasi, fəlsəfi, tarixi 
baxışlar paradiqmasıdır. 

Rəna MİRZƏZADƏ, 
 fəlsəfə elmləri doktoru

Akademik Ramiz Mehdiyevin 
“Yeni dünya nizamı və milli ideya” 

əsəri siyasi-fəlsəfi paradiqmadır

 Azərbaycan Dünya İqtisadi Forumunun 2017-ci il üzrə 
inklüziv artım və inkişaf hesabatında ikinci yerə yüksəlib 

 � Dünya İqtisadi Forumunun “İnklüziv 
artım və inkişaf – 2017” adlanan hesabatında  79 
ölkənin reytinqi əks olunub. Litva və Azərbaycan 
4,73 balla inklüziv inkişaf indeksi üzrə birinci və 
ikinci yerlərdə qərarlaşıb.

Azərbaycan bu göstəriciyə 
görə Şərqi Avropanın və Cənubi 
Amerikanın bir sıra ölkələrini, 
həmçinin Rusiya, Çin, Türkiyə, 
Qazaxıstan, İran və digər ölkələri 
qabaqlayır.

Hesabatda inklüziv inkişaf 
indeksinə görə ölkələr beş kate-
qoriya üzrə bölünüb. Azərbaycan 
sabit ölkələr siyahısında yer alıb.

İnkişaf etmiş ölkələr üzrə 
reytinqə Norveç başçılıq edir. 
İlk beşliyə Lüksemburq, İsveçrə, 
İslandiya və Danimarka daxildir. 

Xatırladaq ki, inklüziv inkişaf 
indeksi gəlir, səhiyyə, yoxsulluq 
və davamlılıq sahəsi üzrə müvafiq 
göstəricilər əsasında hazırlanır. 
Dünya İqtisadi Forumu gəlir və 
sərvətin bölünməsini, yoxsulluğun 
səviyyəsini araşdırır.

Hesabatda texnoloji yenilik, 
qloballaşmanın gətirdiyi təhlükə 
və bərabərsizliklə səmərəli 
mübarizə məqsədilə iqtisadi 
siyasətdə dəyişiklik təklif olunur. 
Belə bir nəticəyə gəlinir ki, əksər 
ölkələr iqtisadi artımı yüksəltmək 
barədə düşündükləri halda, 
bərabərsizliyi azaltmaqla bağlı 
mühüm məsələyə ciddi diqqət 
yetirmirlər. 

Araşdırmalara əsasən, 2008-
2013-cü illərdə 26 inkişaf etmiş 
ölkədə illik orta gəlir 2,4 faiz, 
yaxud adambaşına 284 dollar aza-
lıb. İnkişaf etməkdə olan ölkələrdə 
isə durum daha yaxşıdır, orta 
gəlir 10,7 faiz, yaxud 165 dollar 
yüksəlib. Amma bu ölkələrin 23 
faizində adambaşına orta gəlir 9 
faiz aşağı düşüb. Müqayisə üçün 
inkişaf etmiş ölkələrin 54 faizində 

orta gəlirdə 8 faizlik, yaxud adam-
başına 1044 dollar ekvivalentində 
azalma var.

Hesabat müəlliflərinin 
fikrincə, yaşam standartlarında 
davamlı, hərtərəfli inkişaf milli 
iqtisadi göstəricinin əsas hədəfi 
sayılmalıdır, siyasətçilər ÜDM 
artımındansa, bu məqama diqqət 
yetirməlidirlər. Həmin konsep-
siyaya gəlir, iqtisadi imkanlar, 
təhlükəsizlik və həyat keyfiyyəti 
də daxildir. Bu baxımdan, sənəddə 
ayrı-ayrı ölkələrin göstəriciləri 
dəyərləndirilir. Belə ki, 79 inkişaf 
etməkdə olan ölkə sırasında 
Azərbaycan Litvadan sonra 2-ci 
yerdədir. Rusiya 13, İran 21, Gür-
cüstan 31, Ermənistan 50-ci yerdə 
qərarlaşıb.

Hesabatda, həmçinin 
deyilir ki, 82 inkişaf etməkdə 
olan ölkədən 18-də inklüziv 
inkişaf indeksi adambaşına 
düşən ÜDM-dən 9 vahid, yaxud 
daha yüksəkdir. Bu ölkələrdən 
altısında – Azərbaycan, Ni-
karaqua, Vyetnam, Kamboca, 
Banqladeş və Nepalda inklüziv 
inkişaf indeksi adambaşına ÜDM 
göstəricilərindən 20 pillə yuxarı-
dır. Bu da onu göstərir ki, adları 
çəkilən ölkələrin inkişaf modeli 
adambaşına gəliri daha yüksək 
olan ölkələrdən daha balanslı və 
inklüzivdir.

İnklüziv inkişaf indeksinə 
görə, inkişaf etmiş ölkələr siyahı-
sında ilk beşliyi Norveç, Lüksem-
burq, İsveçrə, İslandiya və Dani-
marka tutub. ABŞ dünyanın ən 
varlı ölkələrindən biridir. Ancaq, 
eyni zamanda, ən qeyri-bərabər 

ölkələrdən sayılır. ABŞ 30 inkişaf 
etmiş ölkə içində 23-cü yerdədir. 
Bu indeks həm də onu göstərir 
ki, Amerika rifah naminə heç də 
lazımi islahatlar həyata keçirmir.   

Yuxarıda qeyd etdik ki, 
inklüziv inkişaf indeksi gəlir, 
səhiyyə, yoxsulluq və davamlılıq 
sahəsi üzrə müvafiq göstəricilər 
əsasında hazırlanır. Azərbaycanda 
da son illər ərzində adı çəkilən 
məsələlərlə, o cümlədən yox-
sulluğun azaldılması ilə bağlı  
ciddi islahatlar həyata keçirilib 
və nəticədə müsbət göstəricilər 
əldə edilib. Məsələn,  Azərbaycan 
Prezidenti İlham Əliyevin “Əmək 
pensiyalarının sığorta hissəsinin 
indeksləşdirilməsi haqqında” və 
“Minimum aylıq əmək haqqının 
artırılması haqqında” 2017-cı il 
21 yanvar tarixli sərəncamları 
ölkəmizdə əhalinin etibarlı sosial 
müdafiəsinin təmin olunması 
və ailə gəlirlərinin artırılma-
sı istiqamətində məqsədyönlü 
tədbirlərin cari ildə də davam 
etdirildiyinin əyani təzahürüdür. 

Ötən dövrdə dövlət başçısının 
imzaladığı fərman və sərəncamlar, 
təsdiqlədiyi dövlət proqram-

ları nəticəsində Azərbaycanın 
hərtərəfli və dayanıqlı sosial-iqti-
sadi inkişafının stimullaşdırılması 
təmin olunub. Dünya iqtisadiy-
yatı üçün ağır, ciddi çətinliklərin 
yaşandığı, neftin qiymətinin 3-4 
dəfə aşağı düşdüyü 2016-cı ildə 
də dövlət başçısının məqsədyönlü 
islahatları ölkəmizin belə bir 
vəziyyətdən uğurla çıxmasına, 
respublikada sosial-iqtisadi 
sabitliyin davam etməsinə, qeyri-
neft sənayesində 5 faiz, kənd 
təsərrüfatında 2,6 faiz artım əldə 
olunmasına imkan verib. Xüsusilə 
də belə ağır şəraitdə əhalinin 
etibarlı sosial müdafiəsinin təmin 
olunması diqqətdə saxlanılıb. 
Cənab İlham Əliyevin təkcə ötən 
il imzaladığı 30-dək fərman və 
sərəncamla ümumilikdə 3,6 mil-
yon nəfərə və ya ölkə əhalisinin 
38 faizinə yönələn sosial 
ödənişlərin artırılması təmin edi-
lib. Başqa sözlə, postenerji dövrü 
üçün xarakterik olan yeni iqtisadi 
idarəetmə modelinə keçidin ortaya 
çıxardığı çətinliklərdən əhalinin 
kompensasiyası üçün 600 milyon 
manatdan artıq vəsait ayrılıb. 
Sosial- iqtisadi tədbirlər hesabına  

sosial rifah göstəriciləri yaxşılaş-
dırılıb, bu, əmək haqlarının 7 faiz, 
pensiyaların isə 8 faiz artımı ilə 
müşahidə olunub.  

Nazirlər Kabinetinin 2016-cı 
ilin sosial-iqtisadi inkişafının 
yekunlarına və qarşıda duran 
vəzifələrə həsr olunan iclasında  
Prezident İlham Əliyev “2016-cı 
ildə sosial məsələlər də öz həllini 
tapıb. Sosial siyasət daim bizim 
əsas prioritetlərimizdən biri olub. 
2016-cı ildə maaşlar 7 faiz, pensi-
yalar 8 faiz artıb. Yenə də artma-
lıdır. Fikrimcə,  2017-ci ildə də 
bu istiqamətdə müsbət dinamika 
olacaqdır”,- deyə bəyan edib. 

“Əmək pensiyalarının sığorta 
hissəsinin indeksləşdirilməsi 
haqqında” və “Minimum aylıq 
əmək haqqının artırılması haqqın-
da” 2017-cı il 21 yanvar tarixli 
sərəncamlar da bu məqsədlə atılan 
addımlar sırasındadır. 2006-cı 
il yanvarın 1-dən ölkəmizdə 
tətbiq edilən müasir sığorta-pen-
siya sistemi bazar iqtisadiyyatı 
mühitində vətəndaşların pensiya 
təminatı hüquqlarının etibarlı 
müdafiəsi məqsədilə hər il əmək 
pensiyalarının sığorta hissəsinin 
indeksləşdirilməsini nəzərdə 
tutur. Bu tədbir nəticəsində 
istehlak qiymətləri indeksinin 
illik səviyyəsinə, yəni inflya-
siyaya uyğun indeksləşdirmə 
aparılmaqla nəticə etibarilə əmək 
pensiyalarının ildən-ilə artırılması 
təmin olunur. 2007-ci ildən ötən 
müddətdə əmək pensiyalarının sı-
ğorta hissəsinin indeksləşdirilməsi 
ilə bağlı Azərbaycan Prezidenti 
tərəfindən artıq 11 sərəncam 
imzalanıb və həmin sərəncamlar 
nəticəsində pensiyalarda 
mütəmadi artımlar edilib. “Əmək 
pensiyalarının sığorta hissəsinin 
indeksləşdirilməsi haqqında” 
2017-cı il 21 yanvar tarixli 
sərəncam da əmək pensiyalarında 

növbəti artımın edilməsini nəzərdə 
tutur.

Göründüyü kimi, 
Azərbaycanda əhalinin etibarlı 
sosial müdafiəsinin təmin olunma-
sı və ailə gəlirlərinin artırılması 
istiqamətində mütəmadi olaraq 
məqsədyönlü tədbirlər həyata 
keçirilir. Bu isə şübhəsiz ki, 
yoxsulluğun azaldılmasına müsbət 
təsir göstərir. Bundan başqa, 
inklüziv inkişaf indeksində diqqət 
mərkəzində saxlanılan səhiyyənin 
inkişafına da mühüm önəm 
verilir. 2004-cü ildən indiyədək 
altı yüzdən çox tibb ocağınin  
tikilməsi  və ya təmir edilməsi 
bunun bariz ifadəsidir.  

Azərbaycanda əhalinin etibar-
lı sosial müdafiəsi bundan sonra 
da diqqət mərkəzində saxlanıla-
caq. “Azərbaycan Respublikası 
regionlarının 2014-2018-ci illərdə 
sosial-iqtisadi inkişafı Dövlət 
Proqramı”nın icrasının üçüncü 
ilinin yekunlarına həsr olunan 
konfransda dövlət başçısının  
“Mən dəfələrlə demişəm, bu gün 
də demək istəyirəm ki, bizim 
siyasətimizin məqsədi ölkəmizi 
gücləndirməkdir, müstəqilliyimizi 
möhkəmləndirməkdir və dayanıqlı 
inkişafa nail olmaqdır. Əlbəttə, 
məqsədimiz ondan ibarətdir ki, 
Azərbaycan vətəndaşı daha da 
yaxşı yaşasın. Yəni, biz bütün bu 
işləri onun üçün edirik ki, xalqı-
mız daha da yaxşı yaşasın. Ona 
görə sosial məsələlərin həlli bütün 
proqramlarda nəzərdə tutulmuş-
dur, həm maaşların, pensiyaların, 
sosial müavinətlərin, ünvanlı 
sosial yardımın artırılması və eyni 
zamanda, sosial infrastrukturun 
yaradılması qarşımıza məqsəd 
kimi qoyulmuşdur”,- fikri bu 
əminliyi yaradır.

Vaqif BAYRAMOV, 
“Xalq qəzeti”

“Silk Way West Airlines” 
aviaşirkəti İOSA auditini 

uğurla keçmişdir
 � Azərbaycanın yük aviadaşıyıcısı “Silk 

Way West Airlines” növbəti dəfə Beynəlxalq Hava 
Nəqliyyatı Assosiasiyasının (İATA) İOSA (IATA 
Operational Safety Audit) standartına uyğunluğu üzrə 
audit yoxlama prosedurunu uğurla keçmiş və müvafiq 
sertifikatı daha iki il müddətinə uzatmışdır. 

Nəzərə alsaq ki, bu standartın tələbləri ildən-ilə sərtləşdirilir, 
keçirilən audit “Silk Way West Airlines” aviaşirkətini bir daha  
mülki aviasiyada ən ciddi beynəlxalq təhlükəsizlik tələblərinə 
cavab verən etibarlı yük aviadaşıyıcı kimi təsdiqləmişdir.

İOSA (İATA-nın İstismar Təhlükəsizliyinin audit proq-
ramı) – bir neçə bölmə üzrə strukturlaşdırılan bir neçə yüz 
məcburi standart və tövsiyə olunan prosedurlardır. Aviaşirkət 
auditin keçirilməsi zamanı bu standartlara və tövsiyə olunan 
prosedurlara cavab verdiyini təsdiq etməlidir. Təhlükəsizlik 
təhlili təkcə aviaşirkətin istehsal fəaliyyətinin deyil, həm də 
onun təşkilati strukturunun qiymətləndirilməsini nəzərdə tutur. 
İnsan amili təsirindən risklərin minimallaşdırılması sistemi və 
düzəliş əməliyyatlarının vaxtında təmin edilməsinə imkan verən 
əks-əlaqə sistemi nəzərdə tutulmuşdur. Aviaşirkətin hər bir 
əməkdaşının hərəkətləri ən xırda təfərrüatınadək qeyd edilir ki, 
bu da uçuşların təhlükəsizliyinin təmin edilməsi texnologiyası 
haqqında danışmağa imkan verir.

“Silk Way West Airlines” aviaşirkətinin mətbuat xidməti 
bildirir ki, bundan öncə İOSA-nın müvafiq sertifikatını 
“Azərbaycan Hava Yolları” (AZAL) milli sərnişin aviadaşıyıcısı 
almışdır. 

“Silk Way West Airlines” aviaşirkəti Azərbaycan Mülki 
Aviasiya Administrasiyası tərəfindən istismarçı sertifikatını 
alaraq 2012-ci il iyunun 19-da fəaliyyətə başlamışdır. Hazırda 
“Silk Way West Airlines” aviaşirkətinin hava gəmiləri parkına 
4 “Вoeing 747-8F” və 2 “Вoeing 747-400F” təyyarəsi daxildir. 
Cari ildə daha bir “Вoeing 747-8F” təyyarəsinin gətirilməsi 
gözlənilir ki, bundan sonra aviaşirkətin hava gəmiləri parkın-
dakı təyyarələrin sayı 7-yə yüksələcək. Yeni “Вoeing” yük 
təyyarəsinin tədarük edilməsi aviaşirkətə uçuşların coğrafiyasını 
daha da genişləndirmək imkanı verəcək.

“Silk Way West Airlines” aviaşirkəti Heydər Əliyev 
Beynəlxalq Hava Limanından qitələri birləşdirən tranzit mərkəz 
kimi istifadə edərək dünyanın müxtəlif regionlarına –  Asiya, 
Avropa, Yaxın Şərq və Şimali Amerikaya müntəzəm uçuşlar 
yerinə yetirir. 

“Xalq qəzeti”


